
    WIDMUNG



    Spillt an der Zäit vum leschte Weltkrich. Dës Erzielung ass keen Documentaire. D’Persounen an d’Handlunge si fräi erfonnt. D’Nimm vu liewegen oder verstuerwene Persoune si reng zoufälleg.

  


  
    Persounen:

    



    Jacques Goudemann, den Erzieler vun dëser Geschicht. Hien ass Schräiner, 25 Joer al. Kënnt aus engem klengen Duerf aus dem Guttland. Hien huet nach e Brudder, dee méi jonk ass. Säi Papp ass Bauer.


    De Jacques schafft beim Monni Nikela, sengem Papp säi Brudder, niewendrun an der Schräinerei.


    Charel Manternach, Mecanicien, 22 Joer al. Kënnt och aus deemselwechten Duerf. Seng Elteren hunn eng Wiertschaft.


    Pier Massard, Déierendokter (awer nach am Studium), 23 Joer. Kënnt aus deemselwechten Duerf wéi de Jacques an de Charel. Huet säi Studium missen ënnerbriechen. Säi Papp lieft net méi. Seng Schwëster ass an d’Klouschter gaangen. Hie lieft mat senger Mamm zesummen.


    Téid Jacoby, Camionschauffer, 22 Joer. Hien huet nach eng Schwëster. Hie kënnt aus dem Nopeschduerf.


    Philippe Schumacher, Stodent, 19 Joer. Dee Jéngste vun hinnen. Säi Papp ass Notär. Hien ass eenzege Jong. Kënnt aus deemselwechten Duerf wéi den Téid.


    Willi Wantz, Bauer, 24 Joer al. Kënnt aus dem Éislek. Hien huet nach zwee Bridder.


    Anne Montpellier, franséisch Resistenzlerin, 20 Joer. Kënnt aus engem klengen Duerf bei Verdun.

  


  
    EINLEITUNG


    Mäin Numm ass Goudemann, Jacques Goudemann. Et sollt en ,normale’ Schaffdag fir mech sinn, obwuel den Zweete Weltkrich scho méi laang am Gaang ass. Ech hätt ni geduecht, datt vun engem Dag op deen anere mäi Liewe géif ganz anescht verlafen ... Hei ass meng Geschicht:

  


  
    D’PREISE SINN DO!

    



    Et ass Hierscht. Et reent wéi e Schwäin. Et ass kuerz viru sechs Auer moies. Dobaussen héiert een, wéi en etlech geneelte Schong iwwer de Pawee klaken: Klack–klack–klack–klack ...


    Meng Mamm, déi am Gaang ass de Kaffisbiz op d’Kachmaschinn ze setzen, geet lues bei d’Kichefënster an zitt eng Grimmel de Rido op d’Säit. Et si Preisen, fënnef Mann héich, schwéierbewaffnet, déi bei eis un d’Dier klappen. Bumm bumm–bumm bumm ...


    „O, Jesses, Maria!“ Meng Mamm ass erféiert. „D’Preise sinn do!“ Si geet an de Gank fir d’Dier opzemaachen, du gëtt schonn erëm un d’Dier gehummert, dës Kéier méi fest: Bumm bumm–bumm bumm ...


    „Ech komme jo! Ee Moment!“, rifft si, zitt de Reedel zréck a mécht d’Dier op.


    „Heil Hitler!“, seet ee stramm an der Dier an dréckt sech eran. „Sind wir hier bei ... Gutermann?“


    „E ..., ja ... Hei ass a Guddesch ... eh ... Goudemann ... Gewiss!“ Meng Mamm ass nervös. „Was ist geschehn?“


    „Sie haben einen Sohn, genannt Schack? Alter 25?“


    „E ... ja ... Unser Jacques! Was ist mit ihm? Er liegt noch im Bett!“


    „Hier ist das Einberufungsschreiben für die Wehrmacht! Heute in einer Woche kommen wir ihn abholen. Alles Nötige steht in diesem Schreiben. Sagen sie ihm, er soll pünktlich morgens um sechs Uhr vor der Kirche bereit stehen! Heil Hitler!“ Mat dëse Wierder si se rëm verschwonnen, sou séier wéi se komm sinn.


    „Ëm Gottesbiddeswëllen!“ D’Mamm ass bleech am Ge-siicht a leeft zréck an d’Kichen.


    „Pier ... Pier!“, rifft si. Mäi Papp kënnt d’Trapen erof, hien huet e Bengel an der Hand, well säi rietst Been net méi sou richteg wëllt. „Wat ass lass, Kett?“


    „Ruff de Bouf, d’Preise waren hei, eise Jacques gëtt agezunn! O Jesses, Maria, och nach dee Misär!“


    „Wat hunn d’Preisen da genee gesot?“, freet de Papp.


    „Et ass een erakomm, weess de, sou ee mat der héijer Kap. Véier Zaldote stongen dobausse mat Maschinnegewierer. Dee mat der Kap huet gefrot: ,Sind wir hier bei Gutermann?’“


    „Gutermann?“, freet mäi Papp rosen. „Sou wäit kënnt et nach! Wou si mir dann hei? Hei si mir a Guddesch a mir heesche Goudemann a soss guer näischt!“


    „Jacques!“, rifft mäi Papp an der Trap. „Jacques! Komm erof!“


    Ech hat mëttlerweil schonn héieren, datt un d’viischt Dier geknuppt ginn ass, lafen d’Trapen erof an iwwerdeems doen ech mäin Hiem un. „Ja? Wat ass geschitt?“


    Meng Mamm wëscht sech d’Tréinen aus dem Gesiicht. „Hei ass en ,Einberufungsschreiben’ vun de Preisen. Haut an enger Woch kommen se dech sichen! O Mamm, o Mamm! Wat gëtt dat do?“


    Si gëtt mir den Ziedel fir ze liesen.


    „Dat kënnt net a Fro!“, jäizt de Papp a schléit mam Bengel op den Dësch. „Da gëtt de Bouf verstoppt an d’Preise kënnen eis am Aasch lecken! Dem Mett säi Bouf ass och verstoppt!“


    „Papp, dat huet kee Wäert“, wëll ech mäi Papp berouegen, „da ginn d’Eltere vun de Jongen, déi verstoppt sinn, ëmgesidelt. A vläicht gëtt eise Menn och nach agezunn! Dat wëll ech alles net hunn. An iwwregens ass de Mett gëschter mat senger Fra ëmgesidelt ginn. Et weess kee Mënsch wouhin. Wosst du dat net, Papp?“


    Mäi Papp ass wéi geschloen, setzt sech op e Stull, hänkt de Bengel op de Réck vum Stull a rëselt de Kapp. „Nee, dat wosst ech net. Déi houre Preisen!“


    Mäi Brudder, de Menn, ass an der Tëschenzäit vum Ka-méidi erwächt a kënnt d’Trapen erof. „Wat ass lass?“


    „O, eise Jacques gëtt vun de Preisen agezunn.“ Menger Mamm lafen d’Tréinen d’Baken erof.


    De Menn ass schockéiert. „Dat ass awer schlëmm! Ech hätt ni geduecht, datt mir och enges Daags dovu betraff wären!“


    „Am beschten, ech maachen alles mat a maache wéi wann“, soen ech mat roueger Stëmm, obwuel et mir net ganz ge-heier ass, „a bei der éischtbeschter Geleeënheet maachen ech mech duerch d’Bascht a kommen heem.“


    „Dat ass awer net esou einfach wéi gesot, Jacques, mee et ass alt gutt, dass du net esou ängschtlech bass!“, huet de Papp gemengt.


    Meng Mamm setzt véier Tasen op den Dësch an e Plättel voll Ham. Si hëlt en zweepënnegt Brout a fänkt u Scheiwen erofzeschneiden. „Wann dat do alles alt riicht ausgeet mat deem Krich do!“


    „Wann ech wéisst, wouhi se mech géifen hiféieren, da kéint ech d’Geografie nach eng Kéier aus där Géigend gutt stodéieren, fir ze wëssen, wou ech dru wier!“ Nodenklech leeën ech den Ziedel op den Dësch.


    „Du waars ëmmer gutt an der Geografie!“, huet meng Mamm gemengt. „A mir wäerten all Dag fir dech bieden, mäi Jong, dass de rëm gesond heemkënns. Ech muss dem Schwoer, dem Nikela, nach Bescheed soen, dass du dann net méi an der Schräinerei kanns hëllefen!“


    „Lee däi Kapp a Rou, Kett!“, seet mäi Papp. „Ech maachen dat schonn; dat ass am Moment net esou wichteg, mee ech soen him Bescheed!“


    „Sollen dann nach Jonge vun heirëmmer agezu ginn?“, freet de Menn ängschtlech.


    Ech wénke mam Kapp. „Dat ass gutt méiglech! Ech gi mol direkt bei de Charel, vläicht weess deen eppes méi.“


    „Sinn s’a Wierts da schonn esou fréi op de Been?“, wëllt meng Mamm wëssen.


    „Ech gi mol kucken!“, ass meng Äntwert, huele mäi Paltong vum Krop an doe meng Kap un.


    „Dann drénk wéinstens eng Schlupp waarme Kaffi, mäi Jong, et ass kal dobaussen!“ Meng Mamm kënnt mam Biz bei den Dësch.


    Ech kann hir et net ofschloen a setze mech un den Dësch.


    „Mir musse kucken, datt de Jong awer op d’mannst déckt Gezei matkritt an e puer laanger Kalzongen, et soll jo e kale Wanter ginn!“, seet meng Mamm besuergt a schëtt de Kaffi eraus.


    „Et steet alles hei um Ziedel, wat hie muss mathuelen! D’Preise soe scho Bescheed, wat hien däerf mathuelen a wat net!“ Mäi Papp ass rosen. „Dat Ganzt ass eng Risesauerei! Wat hunn eis Lëtzebuerger Jongen da mat hirem Krich ze dinn?“


    „O Jësses, Maria, wat gëtt dat e Misär!“ Meng Mamm botzt sech nach emol d’Nues.


    Ech tommele mech, fir meng Tas Kaffi eidel ze drénken. „Et léisst mir keng Rou, Mamm! Ech muss elo an d’Duerf bei de Charel. Ech wëll wëssen, ob hien och dobäi ass.“ Mat dëse Wierder ginn ech zur Dier eraus.


    „O Mamm, lo ass de Bouf scho fortgelaf, ouni e Maufel z’iessen.“ Meng Mamm ass opgereegt.


    „Hie kënnt jo gläich erëm!“ Mäi Papp wëllt si berouegen.


    Dobausse reent et nach ëmmer kräfteg. Ech lafen sou séier wéi ech kann d’Gaass erof bis bei d’Wiertschaft, do wou de Charel wunnt. D’Jalousië sinn nach ferm zou, mee ech gesinn an der Iwwerliicht vun der Dier, datt dobannen eng Luucht brennt. Ech klappe ferm un d’Dier. Tock ... tock ... tock.


    Dem Charel säi Papp, de Wiert, mécht d’Dier op an dréint de Kapp e bëssen no hannen: „’t ass dem Guddesche Pier säi Bouf! De Jacques!“


    „Moien!“, soen ech kuerz an tommele mech fir eran.


    Zu mir seet hien: „Moie Jacques! Ass et wéinst de Preise wou s de kënns? Hu se dir och esou e Wësch dogelooss?“


    Ech hu mam Kapp gewénkt. Iwwerdeems wou de Wiert d’Dier zoumécht, kënnt de Charel mir entgéint. „Moie Jacques! Du och?“


    „Jo. Mäi Papp ass schwäiwëll. Hie wollt mech scho verstoppen! Mee dat huet kee Wäert.“


    Mir ginn zesumme bei de ronnen Dësch, do sëtzt dem Charel seng Mamm, fir den Ziedel duerchzeliesen.


    „Mir haten elo datselwecht Thema! Ech wëll soe vum Verstoppen“, fänkt de Charel un. „Mee dat gëtt vill Misär an de Familljen! Obwuel ech et verstoe kann. Kee Mënsch wëllt fräiwëlleg an e Krich goen, a vun engem anere Land ge-zwonge scho guer net!“


    „De Jéiss, dem Mett säi Bouf, soll jo mat nach e puer aner verstoppt sinn! Mee de Mett a seng Fra hu se scho gëschter ëmgesidelt! Wie bekëmmert sech dann elo, fir deene verstoppte Jongen Iesswueren asw. ze bréngen, wann d’Elteren net méi do sinn?“, hunn ech d’Fo gestallt.


    „Abee“, äntwert de Wiert, „et ginn nach genuch aner Leit am Duerf, déi sech drëm këmmeren, ech wëll elo keng Nimm nennen, mee fir d’Jonge gëtt op jidde Fall gesuergt! Et sinn der och häerzlech wéineg, déi iwwerhaapt wëssen, wou si verstoppt sinn a wouhin d’Iesswueren a soss Saachen, déi se brauchen, solle geluecht ginn!“


    „Jacques“, freet dem Charel seng Mamm mech, „géifs du eng Tas Kaffi mat eis matdrénken?“


    „Nee merci, Madame, si waarden doheem mam Kaffi op mech. Trotzdeem villmools Merci!“


    „Ass nach een hei aus dem Duerf, deen agezu gëtt?“, wëllt de Charel wëssen.


    „Ech weess et net. Mee vläicht nach Massards Pier? Deen ass jo och an eisem Alter! Ech ginn deen och nach froen. Wann d’Preise bei him waren, da si si och schonn op! Ech maache mech ewech! Dajee, äddi alleguer!“


    „Äddi, Jacques!“


    Datselwescht geschitt bei Massards Pier. D’Preise waren tatsächlech och bei him. Seng Mamm ass fierchterlech traureg, datt hire Jong och agezu gëtt. Ech versichen ze tréischten, esou gutt wéi ech kann, obwuel ech selwer betraff sinn.


    Ech lafen erëm huerteg heem. Et reent nach ëmmer wéi mat Eemeren. Meng Elteren a mäi Brudder sëtzen nach ëmmer an der Kichen. „Wou waars du sou laang?“, freet meng Mamm. „Komm drénk mol Kaffi mat eis!“


    „Ma, ech wor fir d’éischt beim Charel, duerno beim Pier. Si ginn allen zwee agezunn!“


    „A wéi gesäis du dann eraus! Däi Gezei ass jo plätschnaass!“ Meng Mamm ass besuergt. „Géi an deng Kummer a wiessel däi Gezei, du kriss nach eng Erkältung!“ – „Jo, Mamm!“ Ech lafen d’Trapen op, huelen zwee Träppleke mateneen.


    „Gesäis de!“, seet meng Mamm. „Eis Jonge ginn agezunn! De Charel, dem Wiert säi Bouf an de Pier, dat ass Massards Pier, sinn och dobäi. Wat gëtt dat e Misär fir all déi Familljen, déi betraff sinn!“


    „Jo, de Bouf huet jo alt Recht. Dat géif jo och näischt ginn, wa mir zwee ëmgesidelt géife ginn. A wat géif iwwerhaapt mat eisem Haff a mat eisem Menn geschéien?“, stellt mäi Papp d’Fro.


    „Ech weess et net, hoffentlech gëtt hien net och nach agezunn! Dat wier awer schrecklech.“ – „Ech gleewe kaum, mee de Preise kann een net trauen!“


    Ech hunn an der Tëschenzäit anert Gezei ugedoen, kommen d’Trapen erof a sëtze mech un den Dësch.


    „So Jacques! Dat ass jo awer net esou schlecht, ech wëll domat soen, wann och nach Frënn vun dir agezu ginn, da bass du jo net eleng!“ Mäi Papp wëllt mech sécher berouegen.


    „Dat ass traureg ze soen, awer dat stëmmt, Papp!“


    „Hal d’Staang riicht, Bouf!“ seet mäi Papp nach, hëlt säi Bengel vum Stull a geet zur hënneschter Dier eraus. „Ech muss nach d’Véi fiddere goen, dat bësse Véi, wat eis nach bleift.“


    „Dir zwee kënnt nach Kaffi drénken an duerno hëlleft dir dem Papp am Stall!“ Meng Mamm ass schonn eng Grimmel méi roueg ginn.


    „Jo, Mamm! Mee et ass wéi de Papp seet: Et ass alt nach gutt, datt nach aner Jongen aus dem Duerf dobäi sinn! Hoffentlech gi mir net auserneegerappt! Ech hoffen net!“


    „Drénkt mol d’éischt Kaffi an iesst mol e puer gudder Schmieren!“ D’Mamm ass besuergt. „Hoffentlech huele si eise Menn net och nach an d’Wehrmacht. Wat géif de Papp da maachen, hei am Betrib ganz eleng, wou hien dach ëmmer Schwieregkeete mat sengem rietse Been huet. Ech kann him jo och net méi vill hëllefen, mat mengem wéie Réck.“


    „Nee Mamm! Op kee Fall! Et gëtt nëmmen een aus der Famill agezunn!“ Ech klappen dem Menn op d’Schëller an hie schéngt erliichtert ze sinn.


    Mee ech hunn dat nëmmen esou gesot, fir si ze berouegen, awer selwer gegleeft hunn ech et net ...

  


  
    MIR KOMMEN AN EN AUSBILDUNGSLAGER

    



    D’Woch ass séier eriwwer. Elo ass den Dag do, wou d’Preisen eis siche kommen. Ech kann d’ganz Nuecht net schlofen a sti scho moies ëm hallwer fënnef op. Meng siwe Saachen hat meng gutt Mamm schonn den Dag virdrun an eng kleng Waliss agepaakt. Moies um Kaffisdësch gëtt net vill geschwat. Meng Mamm muss déi ganzen Zäit Tréinen ofbotzen. Mäi Brudder huet mech nom Kaffi an den Aarm geholl a lues zu mir gesot: „Et geet alles an d’Rei, Jacques! Ech wënschen dir vill Gléck!“


    Mäi Papp hëlt mech an dem Aarm an ech gesinn, wéi hien heemlech eng Tréin ewechdréckt. „Bouf, du weess, du muss rëm heemkommen. Versprechs du eis dat?“ – „Jo, Papp!“


    Duerno huet meng Mamm mech ëmäerbelt a mir eng Bees op de Bak ginn. „Mäi gudde Jong! Komm erëm zréck wann ech gelift! Mir biede fir dech, datt dir näischt geschitt!“


    Ech hu si fest gedréckt a gesot: „Ech muss elo goen, et gëtt héich Zäit!“ Et ass mir dee Moment keen anere Saz agefall, ech hätt och nach eppes aneschters kënne soen. Ech huele meng kleng Waliss a ginn zur Dier eraus. Ech dréine mech nach kuerz ëm a wénken hinnen nach esou laang, bis si mech net méi kënne gesinn.


    Bei der Kierch ukomm, do stinn de Charel an de Pier scho prett. Et ass kuerz viru sechs Auer. Pënktlech um sechs kënnt e Camion bei d’Kierch bäigefuer, fir eis opzelueden.


    E preiseschen Zaldot klëmmt hannen eraus a freet eis d’Nimm op. „Alles einsteigen!“, seet hie knapp a weist mam Gewier op de Camion.


    Mir klammen hannen eran an erblécksen de Jacobys Téid an de Schumachesch Philippe. Si si vum Nopeschduerf.


    De preiseschen Zaldot setzt sech hanne mat sengem Gewier op déi lescht Plaz. Mir däerfen net matenee schwätzen. D’Baatsch hanne bleift opstoen iwwerdeems wou mir fueren, esou datt mir no hannen eraus kënne kucken.


    Et schwätzt keen e Wuert. „Wohin fahren wir?“, froen ech den Zaldot, fir d’Rou z’ënnerbriechen.


    „In ein Ausbildungslager!“, äntwert de Preiss knapp.


    „Et geet elo mol Richtung Éislek!“, seet de Pier. – „Ruhe!“


    Hei am Ländche wësse mir nach, wou mir dru sinn. Awer wéi geet et am Ausland? Ech maache mir Gedanken, wou mir sollen higeféiert ginn.


    No enger gudder Zäit si mir am Éislek ukomm an de Ca-mion bleift an engem klengen Duerf bei der Kierch stoen. Do gëtt nach een opgelueden.


    „Ech sinn de Willi. Wantze Willi!“, stellt hie sech vir. „Ech si vum Rannerhaff!“ Hie setzt sech néier. Hien ass méi e klengen, awer kräftege Maanskärel mat roude Baken. Dorun erkennt een, datt hie Bauer ass.


    „Hier darf nicht geredet werden! Ich will, dass es hier mucksmäuschenstill ist!“, rifft den Zaldot stramm.


    „Oh, Verzeihung!“, seet de Willi galant. „Das habe ich nicht gewusst!“


    Mir ginn dem Willi alleguer d’Hand, fir hien ze begréissen, wénke just mam Kapp, schwätzen awer näischt. Et ass ,mucksmäuschenstill’ am Camion, et héiert een nëmmen dat monotoont Geratters vum Motor.


    „Verdammt!“ deet de Willi ënnerwee op eemol Kreesch. „Ich habe meine Uhr vergessen!“


    Den Zaldot kuckt béis op de Willi. „Im Krieg brauchen Sie keine Uhr!“


    „Ja doch!“, kontert de Willi. „Damit ich sehe wann Feierabend ist!“


    Mir mussen alleguer schmunzelen. „Ruhe nochmal! Das ist kein Ausflug!“ jäizt den Zaldot.


    Mir hunn direkt gemierkt, datt de Willi e lëschtege Brudder ass, an dat huet eis all gefall. Mee dës Faart ass eis alleguer net geheier. Dofir gëtt och kaum eppes geschwat. Jiddereen huet seng eege Gedanke gefouert.


    De Willi freet eng Kéier ënnerwee den Zaldot: „Entschuldigung! Können wir nicht einmal stehen bleiben, ich muss mal!“


    „Nein, wir fahren an einem Stück! Wenn sie pinkeln müssen, dann nach hinten raus, während der Fahrt!“ De Will huet et dunn och esou gemaach ...


    No laange Stonne si mir endlech am Ausbildungslager ukomm. Mir kucken eis déi Saach mol un a gesinn e risegt Lager, mat pickegem Drot a Wuechttierm ronderëm. Mir kucken een deen aneren un. Jidderee vun eis denkt datselwecht: A wou si mir dann hei higeroden?


    Mir klammen aus dem Camion eraus an den Zaldot geet mat eis bis bei eng Brak wou mir musse virdru stoe bleiwen. Hie jäizt eis un a mengt, datt mir hei waarden a stramm do stoe bleiwe sollen. Den Zaldot klappt un d’Dier an et héiert een eng Stëmm vu bannen: „Herein!“


    Den Zaldot geet eran, mécht d’Dier hanneru sech zou a mir héieren, wéi hien d’Talleken zesummeschléit a rifft: „Heil Hitler! Melde gehorsamst sechs neue Zugänge aus dem Gau Luxemburg!“


    Mir bekucken eis een den aneren an ech ech ka mir et virstellen, wat s’all denken.


    Et dauert nach eng Grëtz, bis den Zaldot erauskënnt an zu eis seet: „Wir gehen jetzt zur Kleiderbaracke, da werden Sie eingekleidet! Folgen sie mir!“ Mir si paff an trëppelen hannendrun.


    „Wohin gehen wir?“, freet de Willi den Zaldot. Ech mierken, datt hie sech nëmme verstellt.


    „Zur Kleiderbaracke!“, äntwert den Zaldot schonn eng Grimmel méi rosen. – „ Ach ja, dann können Sie uns mal ...“ – „Was?“ – „Ich will sagen: dann können Sie uns mal einkleiden!“ De Willi schmunzelt.


    Ech hunn zwar gär, wann ee Spaass mécht, awer hei musse mir oppassen.


    An där Brak ukomm, steet hannert enger hëlzner Téik en aneren Zaldot, deen d’Drillichen ausdeelt. Hie freet jiddferee vun eis gelangweilt: „Groß–mittel–klein?“ Mir soen alt eppes, wou mir denken, datt et passe géif. Just de Willi–an dat hätt mech och net gewonnert -, deen äntwert: „Groß!“


    Den Zaldot kuckt de Willi vun uewe bis ënnen un an zweifelt. Grouss kënnt fir hie scho guer net a Fro, éischter kleng. Dat wier an der Héicht vläicht gutt, awer net an der Breet. Den Zaldot mengt: „Ich glaube eher mittel für Sie!“– „Ja, einverstanden!“


    Mir kréien also alleguer en Drillech an de Grapp gedréckt, dee mir direkt mussen undoen. Eist Zivilgezei musse mir beim Zaldot hannert der Téik ofginn.


    Eise Begleeder geet mat eis, fir eis d’Schlofbrak ze weisen. Et ass d’Brak Nummer 5.


    „Fënnef war schon ëmmer meng Gléckszuel!“, laacht de Willi.


    An der Schlofbrak hu mir endlech Zäit, fir e Wuert mate-neen ze schwätzen. Mir stellen eis dem Willi mat den Nimm vir.


    Knapps stinn ech bei menger Brëtsch, kënnt de Willi bei mech an hie freet mech e bësse méi lues: „Ech weess et jo net, mee ech hu keng grouss Loscht, mat deene Borschten (hien huet d’Preise gemengt) an de Krich ze goen! Solle mir net kucke fir eis iergendwann duerch d’Bascht ze maachen? Wat mengs du?“ Hien dréckt mir en A zou.


    Ech kucken hien un a si paff. Kann hie meng Gedanke liesen? „Et ass keng schlecht Iddi, ech sinn därselwechter Meenong!“, pësperen ech him zou. „Mee komm, mir waarden d’éischt mol of!“


    Mir halen eis am Allgemenge roueg, maachen d’Ausbildung mat, esou gutt wéi et geet, a versichen, fir net opzefalen.


    Eng Woch ass vergaangen.


    Owes an der Schlofbrak freet mech de Philippe: „Wéi laang dauert d’Ausbildung elei? Ech sinn all Owes midd ewéi e Schwäin a mir falen d’An zou, ier ech iwwerhaapt op menger Brëtsch leien!“


    „Déi soll relativ schnell iwwert d’Bühn goen“, hunn ech him geäntwert. „D’Preise brauchen all Mann fir an de Krich. D’Ausbildung, sou hunn ech zu Ouere kritt, soll héchstens e puer Wochen daueren. Et gi verschidden Ausbilder, déi eng si méi streng, déi aner manner. Ee vun deene Schroen, dat ass dee Klenge mam ronne Brëll, säin Numm weess ech net, mee d’Preise selwer nennen hien de ,Schreihals’!“


    „De Blärhari?“, stëppelt de Pier a mir mussen all laachen.


    „Gëtt et hei iwwerhaapt eng Méiglechkeet, fir fortzelafen?“ flüstert de Willi. Hien huet ëmmer déiselwecht Gedanken an dat kann ech gutt verstoen, datt hie léiwer doheem op sengem Haff wier.


    Ech hunn de Kapp gerëselt. „Nee. Ech hunn den Tour vum Lager schonn dräimol gemaach, ech gesinn absolut keng Méiglechkeet! Dräi Meter héije pickegen Drot, véier grouss Tierm mat décke Scheinwerfer drop. A Wiechteren, schwéierbewaffnet. Et gëtt Dag a Nuecht opgepasst. Et mengt ee grad, mir wieren am Prisong! Also ech gesinn do schwaarz. Dat wier dee rengste Selbstmord!“


    „De Jacques huet Recht“, pëspert den Téid, deen an der Tëschenzäit bei eis komm ass. „Loosst mer nach ofwaarden. Vläicht kréie mir eng besser Geleeënheet, wa mir bis hei raus sinn?“


    De Charel kënnt och erbäi. „Sinn hei am Lager nëmmen Zwangsrekrutéiert, oder och nach Fräiwëlleger?“


    „Ech sinn net ganz sécher.“ Ech iwwerleeën. „Mee ech géif mengen, et wieren och Fräiwëlleger hei. Firwat frees de?“


    „Mee wann hei och Fräiwëlleger sinn, da musse mir fierchterlech gutt oppassen, datt keen eis Gespréicher matkritt, soss si mer awer ugeschmiert, mäi léiwe Jong!“


    „Op alle Fall däerfe mir kengem trauen.“


    Den Alldag am Lager ass zimlech deeselwechten, moies fréi opstoen, wäschen, undoen, nëmmen e puer Minutten Zäit. Duerno Drill heibaussen. An der Mëtt vum Lager ass e Sandkoup, esou héich wéi en Haus, wou déi ,nei’ Zaldoten mussen erop an duerno erëm erof lafen. ,Todeshügel’ nennen d’Preisen dësen Hiwwel.


    Duerno heescht et: Kloteren iwwer Brieder, Staangen a Beemstämm; da sprangen a robben duerch de Stëbs, duerchde Bulli, ënnen duerch pickegen Drot asw. Déi rengste Schikanen.


    De Willi, dee wéi ee seet e klengen Duebelen ass, huet seng Schwieregkeete beim Kloteren a Sprangen. Hie brauch ze vill Zäit.


    De ,Blärhari’ huet hien ëmmer am Viséier. Lo wéini huet hien de Willi aus der Rei geruff: „Wie ist Ihr Name?“


    „Wantz!“, rifft de Willi stramm.


    „Soldat Wantz, klettern Sie da auf den Todeshügel. Dreimal rauf und runter. Aber ein bisschen plötzlich!“


    De Willi follegt, mee hien huet no kuerzer Zäit keng Loft méi a bleift uewen um Bierg stoen, béckt sech, hält sech d’Knéien un a käicht, wéi wann et säi Lescht wier.


    Den Ausbilder rëselt de Kapp a jäizt: „Soldat Wantz, wiederholen Sie das, was ich sage: Mit mir hat die deutsche Wehrmacht einen großen Fang gemacht!“


    De Willi seet dëse Saz no, mee et versteet ee bal kee Wuert.


    Den Ausbilder jäizt: „Lauter!“ Du rifft de Willi, esou haart wéi e kann: „Lauter!“


    Alles laacht, mee den Ausbilder ass rose wéi e Schwäin a rifft deenen zwee Preisen, déi mam Gewier niewent him stinn, zou: „Nehmt das Schwein vom Hügel runter!“


    Si klammen erop, schleefen de Willi erof a geheien en dem ,Blärhari’ virun d’Féiss.


    „Tut mir schrecklich leid!“, käicht de Willi. „Werde das nächste Mal ... mich besser drangeben!“


    „Die Wassertaufe!“, schnauft de ,Blärhari’.


    Ee vun den Zaldote gräift no engem Eemer Waasser, dee prett do steet, a schëtt dem Willi d’Waasser iwwert de Kapp. De Willi huet just eng Kéier de Kapp gerëselt. Et huet him, wéi et schéngt, näischt ausgemaach.


    „Mir däerfen eis an Zukunft keng esou Tricken erlaben“, hunn ech deenen aneren zougeflüstert, „soss hu se eis op eemol all um Napp!“


    No e puer Deeg kënnt en aneren Ausbilder a freet d’Zaldoten: „Wer Automechaniker ist, oder was davon versteht, soll sich melden! Es gibt eine Ausbildung an den LKWs!“ Hie weist op déi schwéier Gefierer, déi rietser Hand do stinn.


    De Charel an den Téid hunn d’Hand an d’Luucht gestreckt a mat hinnen nach en etlech aner.


    „Ech hu gemengt, du wiers Chauffer? Firwat hues du dech gemellt? Et geet jo awer hei ëm d’Mecanique!“, huet de Charel den Téid gefrot.


    „Ech sinn eigentlech Mecanicien vu Beruff!“, huet den Téid him geäntwert. Si hunn dee Moment net gewosst, wéi wichteg dës Ausbildung fir si spéider wär ...


    Zwee Deeg si vergaangen. De Charel an den Téid hunn hir Ausbildung hanneru sech.


    Den Ausbilder ,Blärhari’ huet sech erëm stramm virun d’Zaldote positionéiert. Hien huet en Notizblock ënnert dem Aarm an zitt e Bläistëft aus der lénker Broschttäsch eraus.


    „Soldaten!“, fänkt hie feierlech un. „Wir haben ein Schreiben vom Führerhauptquartier erhalten. Wir brauchen Freiwillige, die was vom Sprengen verstehen! Für eine spezielle Mission. Melden Sie sich. Heben Sie die Hand in die Höhe!“


    Keen huet d’Hand an d’Luucht gestreckt.


    „Niemand?“, freet de ,Blärhari’ a kuckt ronderëm sech.


    Dach op eemol huet een d’Hand an d’Luucht gestreckt. De Willi!


    Mir sinn all paff. De Willi? De Willi huet geschmunzelt. De ,Blärhari’ ass och paff. „Sie?“, freet hie verdaddert. „Wie ist Ihr Name?“ – „Sie haben den schon mal gefragt: Wantz!“


    Den Ausbilder schreift op. „Vorname?“ – „Willibald.“ A mir all hu missen d’Laachen ënnerdrécken.


    „Was sind Sie von Beruf?“ – „Sprengmeister!“ Den Ausbilder notéiert.


    „Das ist ja fantastisch! Wir haben hier einen echten Sprengmeister unter uns! Dann treten Sie mal vor!“, rifft den Ausbilder frou.

